
İslahatların əsas hədəfi Azərbaycanı 
müasir, inkişaf edən ölkəyə çevirməkdir

Bu gün Azərbaycanda 
əhalinin sosial müdafiəsinin 
günün tələblərinə uyğun təşkili, 
bu sahədəki problemlərin aradan 
qaldırılması istiqamətdə həyata 
keçirilən tədbirlər nəticəsində 
respublikada yoxsulluq həddində 
yaşayanların sayı getdikcə azalır. 
Son 16 ildə ölkədə 2 milyon yeni 
iş yerinin yaradılması, yoxsulluğun 
azaldılması və iqtisadi inkişaf üzrə 
müvafiq dövlət proqramlarının 
uğurlu icrası nəticəsində yoxsulluq 
səviyyəsinin 49 faizdən 4,9 faizə, 
işsizlik səviyyəsinin isə 5 faizə 
endirilməsi bunun bariz ifadəsidir.

Dövlət başçısı tərəfindən 
insanların rifahının diqqət 
mərkəzində saxlanılması, bu 
istiqamətdə mühüm addımlar atıl-
ması təsadüfi deyil. Ölkə rəhbəri 
bununla bağlı müsahibələrinin 
birində deyib: “2019-cu ildən 
başlayan islahatların əsas hədəfi 
Azərbaycanı müasir, inkişaf edən 
və gələcəkdə inkişaf etmiş ölkəyə 
çevirməkdir, ölkədə mövcud olan 
nöqsanları aradan qaldırmaq-
dır, vətəndaşları narahat edən 
problemləri tamamilə gündəlikdən 
çıxarmaqdır, insanların rifah halını 
yaxşılaşdırmaqdır, daha güclü, 
qüdrətli dövlət qurmaqdır. Biz 
bu istiqamətdə məqsədyönlü, 
hərtərəfli siyasət aparırıq, 
həm beynəlxalq mövqelərimizi 
möhkəmləndiririk, həm də regional 
əməkdaşlıq təşəbbüsləri ilə çıxış 
edirik”. 

Göründüyü kimi, dövlətimizin 
başçısı Azərbaycan vətəndaşına 
daim qayğı ilə yanaşır, onun 
rifahının yüksəldilməsini, sosial 
problemlərinin həllini hər zaman 
prioritet vəzifə kimi görür və bu 
istiqamətdə məqsədyönlü siyasət 
həyata keçirir. Məhz bunun 
nəticəsidir ki, regionların sosial-
iqtisadi inkişafına dair 3 dövlət 
proqramının icrası sayəsində 
15 min kilometr avtomobil yolu 

salınıb, 31 yeni elektrik stansiyası 
inşa olunub, dörd böyük su anbarı 
tikilib, ölkə üzrə təbii qazla təminat 
95 faizə çatdırılıb, 100 mindən 
çox müəssisə yaradılıb, 15 “ASAN 
xidmət” mərkəzi, 44 olimpiya  
kompleksi yaradılıb, 17 aqro-
park fəaliyyətə başlayıb, 3 min 
200-dən çox məktəb əsaslı təmir 
edilib və ya yenidən tikilib, 640 
tibb müəssisəsi tikilib və yenidən 
qurulub. 

Cari ilin əvvəlindən isə 
ölkəmizdə həyata keçirilən isla-
hatlar nəticəsində əməkhaqqı, 
pensiya, müavinət və təqaüdlərin 
istehlak tələbinə uyğun artırılması 
və indeksləşdirilməsi, əhalinin 
real gəlirlərinin bazar səviyyəsinə 
uyğunlaşdırılması, aztəminatlı 
insanların, tələbələrin, əlillərin, 
şəhid ailələri və veteranların 
sosial müdafiəsinin təşkili, sosi-
al sığorta qaydalarının, ünvanlı 
sosial yardım, pensiya sisteminin 
təkmilləşdirilməsi, bu sahədə 
artımlar Azərbaycan dövlətinin 
çoxşaxəli sosial siyasətinin 
təzahür formalarının yalnız bir 
hissəsidir. Respublikada sosial 
sahədə görülən işlərin miqyasını 
təsəvvür etmək üçün təkcə maaş 
və pensiyaların, o cümlədən mi-
nimum əməkhaqqının son 16 ildə 
bir neçə dəfə artırıldığına nəzər 
salmaq kifayətdir.

Prezident İlham Əliyev yeni 
təyin olunan Hacıqabul rayon və 
Naftalan şəhər icra hakimiyyətləri 
başçılarını qəbul edərkən əhalinin 
məşğulluğuna xüsusi önəm 
verərək vurğulamışdır: "Sizin əsas 
vəzifəniz ondan ibarət olmalıdır ki, 
rəhbərlik edəcəyiniz şəhər və ra-
yonda iqtisadi inkişaf təmin edilsin, 
işsizliklə bağlı problemlər öz həllini 
tapsın... İşsizliklə bağlı problemlər 
bütövlükdə Azərbaycanda öz 
həllini tapır və beynəlxalq qu-
rumlar da bu sahədəki uğurları-
mızı qeyd edir. Ancaq mən bunu 

dəfələrlə demişəm, bəzi qonşu 
ölkələrdən fərqli olaraq bizim 
əhalimiz artır... Bütün bunlar, 
əlbəttə, tələb edir ki, yeni iş yerləri 
yaradılsın. İş yerlərinin yaradıl-
ması üçün investisiya layihələri 
icra edilməlidir. Ona görə də icra 
başçıları da həm yerli, həm də xa-
rici biznes dairələri ilə sıx təmaslar 
qurmalıdırlar, şəhər və rayonlara 
investisiyaları cəlb etməlidirlər ki, 
yerli istehsal artsın və işsizlik daim 
aşağı səviyyədə olsun”.

Yeni iş yerlərinin açılmasının, 
vətəndaşların sosial şəraitinin 
yaxşılaşdırılmasının daim diqqət 
mərkəzində saxlanılmasının 
məntiqi nəticəsidir ki, cari il okt-
yabrın 1-i vəziyyətinə görə, ölkə 
iqtisadiyyatında muzdla çalışan 
işçilərin sayı ötən ilin eyni dövrü 
ilə müqayisədə 5,6 faiz artaraq 
1639,1 min nəfər olub, onlardan 
909,5 min nəfəri iqtisadiyyatın 
dövlət sektorunda, 729,6 min 
nəfəri isə qeyri-dövlət sektorunda 
fəaliyyət göstərib. Bu ilin yan-
var-sentyabr aylarında muzdla 
işləyənlərin orta aylıq nominal 
əməkhaqqı 2018-ci ilin müvafiq 
dövrünə nisbətən 11,7 faiz artaraq 
603,5 manat təşkil edib.  

Azərbaycan Prezidentinin 
müvafiq sərəncamları ilə re-
allaşdırılan kompleks sosial 
islahatlar nəticəsində sentyabr 

ayının 1-dən ölkədə minimum 
aylıq əməkhaqqı məbləğinin 250 
manata qaldırılması, dövlət qul-
luqçularının, dövlət büdcəsindən 
maliyyələşən bir sıra idarə, 
müəssisə və təşkilatlarda, Dövlət 
Neft Şirkətində çalışan işçilərin 
əməkhaqlarının əhəmiyyətli 
dərəcədə artırılması, bununla 
əlaqədar özəl sektorda çalışanla-
rın da əməkhaqlarının yüksəlməsi 
və bu sahədə şəffaflaşma 
proseslərinin sürətləndirilməsi 
nəticəsində bu ilin sentyabr ayın-
da ölkə üzrə orta aylıq nominal 
əməkhaqqı 723,4 manata çatıb 
ki, bu da ötən ilin sentyabr ayı 
ilə müqayisədə 35,8 faiz, cari ilin 
avqust ayı ilə müqayisədə isə 21,6 
faiz çoxdur.

Yeri gəlmişkən, burada 
respublika əhalisi arasında 
ən həssas təbəqənin-məcburi 
köçkünlərin rifahının   yaxşılaş-
dırılması məsələsinə də diqqət 
yetirək. Azərbaycanın iqtisadi 
potensialı möhkəmləndikcə,  
imkanları  artdıqca, ilk növbədə, 
bu gün hələ də ağır vəziyyətdə, 
çətin şəraitdə yaşayan həmin 
kateqoriyadan olan insanların 
yaşayış səviyyəsi yaxşılaşdırı-
lır. Son illər bu istiqamətdə çox 
böyük işlər görülüb. Dövlətimizin 
başçısının bu barədə dediklərinə 

nəzər salaq: “Köçkünlər üçün 
100-dən çox şəhərcik tikilmiş-
dir. Yəni, mən bilmirəm, hansı 
başqa ölkədə buna rast gəlinir. 
Mən bilirəm ki, bu məsələ 
ilə məşğul olan beynəlxalq 
təşkilatlar həmişə Azərbaycanı 
nümunə kimi göstərirlər. Şəhid 
ailələrinə, Qarabağ müharibəsi 
əlillərinə 6500-dən çox mənzil 
verilmişdir. Mən eşitməmişəm, 
hansı ölkədə bu kateqoriyadan 
olan insanlara bu qədər dəstək 
göstərilir. Şəhid vərəsələrinə 11 
min manat məbləğində birdəfəlik 
maddi yardım verilmişdir. Bu da 
dünya praktikasında analoqu 
olmayan bir yanaşmadır. Yəni, 
bütün bunlar bizim niyyətimizi, 
siyasətimizi göstərir. Onu göstərir 
ki, bizim siyasətimizin mərkəzində 
Azərbaycan vətəndaşıdır, onun 
maraqlarıdır, onun rifahıdır”.

Azərbaycanda  sosial rifa-
hının daha da yüksəldilməsinə 
mühüm önəm verən cənab İlham 
Əliyevin prezident seçkilərindən 
sonra imzaladığı ilk fərman da 
məhz  Vətən uğrunda həlak 
olmuş şəhidlərimizin ailələrinə, 
onların vərəsələrinə 11 min ma-
nat həcmində birdəfəlik yardım 
göstərilməsi barədə sərəncam 
olub. Qeyd edək ki, bu, dövlət 
başçısının sözügedən kateqoriya-

ya aid insanlara diqqət və qayğısı-
nın növbəti  təzahürüdür.

Onu da xatırladaq ki, ötən illər 
ərzində şəhid ailələrinə və Qara-
bağ müharibəsi əlillərinə 6650, 
təkcə 2018-ci ildə isə nəzərdə tu-
tulandan 3 dəfə çox – 626 mənzil 
təqdim edilib. Bu ilin sonunadək 
isə bu kateqoriyalardan olan 
şəxslərə veriləcək mənzillərin sayı 
isə 800-ə çatdırılacaq. 

Əhalinin rifah halının yaxşı-
laşdırılması ilə bağlı danışarkən, 
bir məqamı da xatırlatmaq 
istərdik. Bu, hər bir ölkənin, 
xalqın problemlərinin ən səmərəli 
yolunun  məhz iqtisadi-sosial 
tərəqqidən keçməsi həqiqəti ilə 
bağlıdır. Ona görə də respub-
likamızın iqtisadi siyasətinin 
sosialyönümlü xarakter daşıması 
təsadüfi deyil. Bu, bir tərəfdən 
insan amilinə yüksək həssaslıq 
nümunəsidirsə, digər tərəfdən 
bazar iqtisadiyyatı yolu ilə inki-
şaf edən bir sıra qabaqcıl dünya 
dövlətlərinin təcrübəsinə əsaslanır. 
Dövlət başçısı İlham Əliyev də 
bu reallığı daim önə çəkir. Çün-
ki  insanların sosial şəraitinin 
yaxşılaşdırılması iqtisadi-sosial 
islahatların həyata keçirilməsinə, 
iqtisadi inkişaf prosesində hər bir 
vətəndaşın iştirakını təmin etmyə 
müsbət təsir göstərir. 

Onu da qeyd edək ki, 
Azərbaycanın iqtisadi 
tərəqqisindən, neft strategiyası-
nın və sahibkarlığın inkişafının 
uğurlu nəticələrindən əldə edilən 
dividendlər bilavasitə insanların 
sosial problemlərinin həllinə, 
vətəndaşların həyat səviyyəsinin 
yaxşılaşmasına yönəldilir. 
Minimum əməkhaqlarının, 
büdcə təşkilatlarında çalışan 
ayrı-ayrı vətəndaş kateqori-
yalarının məvaciblərinin, pen-
siya və müavinətlərin, tələbə 
təqaüdlərinin artırılması, sosial 
müdafiə sisteminin davamlı 
şəkildə təkmilləşdirilməsi dövlətin 
vətəndaşlarına olan diqqət və qay-
ğısının bariz təcəssümüdür. 

Yuxarıda vurğulananlardan 
belə nəticə hasil olur ki, Prezident 
İlham Əliyevin rəhbərliyi ilə həyata 
keçirilən sosialyönümlü iqtisadi 
siyasətin əsas mahiyyəti əhalinin 
faydalı məşğulluğunun təmin 
edilməsindən, yeni iş yerlərinin 
açılmasından, sosial müdafiədə 
ünvanlılıq və səmərəlilik prinsipinə 
üstünlük verilməsindən, əlillərin, 
aztəminatlı, habelə şəhid 
ailələrinin, bu qəbildən olan digər 
şəxslərin həyat səviyyəsinin 
yüksəldilməsinə lazımi şərait yara-
dılmasından ibarətdir.

Göründüyü kimi, istər iqtisa-
di, istərsə də kadr islahatlarının 
əsas məqsədi ölkənin dinamik 
inkişafını təmin etməklə yana-
şı, əhalinin sosial müdafiəsinin 
gücləndirilməsidir. Bu istiqamətdə 
dövlət tərəfindən verilən dəstək, 
aparılan iqtisadi islahatlar, iş 
adamlarına ayrılan güzəştli 
kreditlər də bu məqsədə xidmət 
edir. Bunun nəticəsidir ki, ildən-
ilə yeni iş yerlərinin açılmasının 
dinamikası yüksəlir. Çünki sosial 
müdafiənin ən səmərəli forması 
elə əhalinin məşğulluğudur.

Dövlət başçısı yeni təyin edilən 
icra başçılarını qəbul edərkən 
onu da vurğulayıb ki, regionlarda 
işsizliyin aradan qaldırılması üçün 
texnopark və sənaye parklarının 
yaradılmasına üstünlük verilir. 
Sumqayıtda, Neftçalada, Masallı-
da, Mingəçevirdə və digər yerlərdə 
belə müəssisələr artıq fəaliyyət 
göstərir və bu proses davam 
edir. Belə yanaşma sahibkarla-
ra böyük dəstəkdir. Çünki yeni 
yaradılan sənaye zonalarında və 
texnoparklarda bütün infrastruktur 
dövlətin vəsaiti hesabına yaradılır. 
Yəni bunların yaradılması üçün 
sahibkarlar pul xərcləmir, yalnız is-
tehsal, emal və xidmət sahələrinin 
yaradılmasına investisiya qoyur.

V.BAYRAMOV,  
“Xalq qəzeti”

İlham ƏLİYEV  
Azərbaycan Respublikasının Prezidenti

Azərbaycan əhalisinin rifahının yüksəlməsinə xidmət 
edən sosial siyasət 2003-cü ildən Prezident İlham 
Əliyev tərəfindən dövrün tələblərinə adekvat şəkildə, 

həm forma, həm də məzmun etibarilə zənginləşdirilərək 
hazırda yeni keyfiyyət mərhələsinə daxil olub və daha da 
güclənib. Ölkəmizdə  yoxsulluğun azaldılması, regional 
inkişafın təmin edilməsi istiqamətində qəbul olunan çoxsaylı 
dövlət proqramları, aparılan iqtisadi islahatlar nəticəsində 
son 16 ildə əhalinin maddi rifahının və yaşayış, eləcə də 
məşğulluq səviyyəsinin əhəmiyyətli dərəcədə yüksəldilməsi 
özünü göstərib. 

�� Azərbaycanda qanunun aliliyinin yüksək 
milli dəyərə çevrildiyi vətəndaş cəmiyyəti bərqərar 
olur. Avtoritar, yuxarıdan əmr və göstərişlər gözləyən 
cəmiyyətlərdən fərqli olaraq, burada vətəndaşlar öz bilik 
və bacarıqlarına inanır, ölkənin daha irəli getməsi üçün 
çalışır və yüksək hədəflərə nail olurlar. 

Qeyd etmək lazımdır ki, 
vətəndaşlıq missiyası, ilk 
növbədə, milli əxlaqdan qaynaq-
lanmalıdır. Milli soykökdən qida-
lanmayan, adət-ənənələrimizdən 
bəhrələnməyən heç bir missiya 
uğurlu və qalıcı ola bilməz. Qədim 
yunan filosofu Əflatun deyib ki, 
bir millət üçün faydalı olan şey o 
millətin təbiətinə uyğun olandır. 

Azərbaycan xalqı dünyanın 
ən mədəni və sülhsevər xalq-
larından biridir. Multikulturalizm 
bizim həyat və düşüncə tərzimizə 
çevrilib. Bunu dünya görür və 
yüksək dəyərləndirir. Dünya 
onu da müşahidə edir ki, biz 
azərbaycanlılar hər bir başqa 
xalqın adət-ənənələrinə hörmət 
və ehtiram bəsləyirik. Əlbəttə, o 
dəyər ki, millidir, əmin-amanlığa, 
mehriban qonşuluğa, sülhə, 
dostluğa, humanizmə xidmət edir, 
deməli, həm də bəşəridir. 

İslahatlar: ümid və gözləntilər 
Ulu öndər Heydər Əliyevin 

qurucusu olduğu müasir 
Azərbaycan Prezident İlham 
Əliyevin müdrik siyasəti 
sayəsində günbəgün güclənir, 
bütün dünyada sayılıb-seçilən, 
qüdrətli dövlətlərdən birinə çevrilir. 
Ölkəmizin parlaq uğurları hər 
birimizi, təbii ki, şox sevindirir. 
Lakin həyat heç vaxt yerində 
durmur. İnkişafımızın davamlı 
olması, yüksək tərəqqi və 
intibaha nail olmağımız üçün 
daim yenilənmək, müasirləşmək 
lazımdır. Nə yaxşı ki, bu gün 
ölkəmizdə həyatın bütün 
sahələrində ciddi islahatlar 
başlanıb. Məram bəllidir: Biz 
modern düşüncə tərzi ilə çevik 
idarəetmə modelləri qurmalı, 
sivil dünyada üstün mövqelərə 
yüksəlməliyik. 

İnkişafın başqa yolu yoxdur! 
Yerində sayanları rəqibləri geridə 

qoyurlar. Biz zəkalı, yüksək 
intellektli, kreativ millətik. Parlaq 
uğurlara imza atmaq üçün 
potensialımız böyükdür. Buna 
heç kəsin zərrə qədər şübhəsi 
ola bilməz. Yetər ki, bir millət 
olaraq qarşıda duran böyük 
məqsədlər naminə səfərbər 
olmağı bacaraq.

İslahatların əsas ağırlığı, təbii 
ki, gənclərin üzərinə düşəcək. Bu 
günlərdə dövlət başçısı Şamaxıda 
gənclərlə görüşü zamanı deyib 
ki, müasir gənclər indi daha fəal, 
daha kreativ və təşəbbüskar 
olamalıdır. Xoşbəxtlikdən, 
Azərbaycan gəncliyi bu 
missiyasını dərk edir və ona 
bəslənilən ümidləri doğrultmaq 
əzmindədir. 

Krım türklərinin böyük 
ziyalısı İsmayıl bəy Qaspıralı 
yazırdı ki, Vətəninə xeyir vermək 
istəyirsənsə, əlindən gələn işdən 
başla. Bu gün gənclərdən məhz 
çalışdıqları sahədə işə ürəkdən 
can yandırmaları, yüksək peşəkar 
kadrlar kimi yetişmələri tələb 
olunur. Bütün dünyada uğurun 
düsturu budur. 

Yadımdadır, 1970-ci illərdə 
Moskva Dövlət Universitetinin 
jurnalistika fakültəsində tez-

tez mərkəzi mətbuatda çalışan 
tanınmış qələm sahibləri ilə 
görüşlər təşkil olunardı. Belə 
tədbirlərin birində “İzvestiya” 
qəzetinin uzun illər Amerikada 
yaşayan əməkdaşından Birləşmiş 
Ştatların sürətli inkişafının 
səbəbini soruşdum. Həmsöhbətim 
əminliklə dedi ki, amerikalılar 
sovet adamlarından fərqi olaraq, 
öz peşələrini mükəmməl bilirlər.

Dahi Nizami, Şəhriyar da 
bunu bizə parlaq poetik dildə 
tövsiyə ediblər. Bu dəyərli fikirlər 
hər zaman aktualdır. Həqiqətən, 
“irəli getmək üçün işi işbilənə 
tapşırmaq” lazımdır! 

Ədalətli seçim etmək 
mənəvi borcdur 

Qarşıdakı iki ay ərzində 
ölkəmizdə iki dəfə seçkilər 
keçiriləcək. Səsvermə hüququ 
olan vətəndaşlar birinci dəfə 
dekabrın 23-də bələdiyyələrin, 
gələn il fevralın 9-da isə Milli 
Məclisin namizədlərinə səs 
verəcəklər. Gənc hüquq eksperti 
Elxan Atamoğlanov hesab edir 
ki, seçib-seçilmək fundamental 
insan hüquqlarından biridir və 
bu və ya digər namizədin lehinə 
vicdanlı seçim etməsi hər bir 
vətəndaşın mənəvi borcudur. 
Yeri gəlmişkən, 22 yaşlı Elxan 
seçkilərdə ilk dəfə iştirak 
edəcək, şübhəsiz, ən layiq bildiyi 
namizədlərə səs verəcək. 

QHT fəallarından sayılan 
Habil Niftalı da gəncdir. 
“Optimist” Sosial Problemlərin 
Həllinə Yardım İctimai Birliyinin 
İdarə Heyətinə rəhbərlik edir. 
Fəallığı, təşəbbüskarlığı ilə seçilir. 
Birlik gənclərin məşğulluğunun 
artırılması istiqamətində bir sıra 
uğurlu layihələr icra edib. H.Niftalı 
qeyd etdi ki, ölkəmizdə aparılan 
köklü dəyişikliklər ictimaiyyətin 
bütün təbəqələri, xüsusilə də 
gənclər arasında pozitiv əhval-
ruhiyyə yaradıb. İndi onların 
öz güc və bacarıqlarını daha 
yaxşı nümayiş etdirmək, arzu və 
planlarını reallaşdırmaq şansları 
artıb. 

Bu məqamda vətəndaş 
cəmiyyətinin başqa bir fəalı barədə 
də söz açmaq istəyirəm. Sərraf 
Orucov Əfqanıstan və Qarabağ 
müharibələrinin iştirakçısıdır. 
Üçüncü qrup müharibə əlilidir. 
İctimai işlərdə çox fəaldır. 
“Beynəlmiləlçi Əlil Döyüşçülər” 
Fondu İctimai Birliyinə rəhbərlik 
edir. Sərraf müəllim parlament 
seçkilərində namizədliyini irəli 
sürməyi planlaşdırıb. Keçmiş 
döyüşçü qarşıdakı seçki 
marafonunda seçicilərin onun 
bioqrafiyasına görə xüsusi 
iltifat göstərmələrini ağlına belə 
gətirmir. Sadəcə, səs vermə 
hüququ olan insanları onların 
çoxsaylı qayğı və problemlərinin 
həlli üçün real işlər görəcəyinə 
inandıracağına əmindir. 

Sosial şəbəkələr:  
fərqli mövqelər

Çağdaş dövrdə dünyanın hər 
yerində, o cümlədən ölkəmizin 
informasiya məkanında sosial 
şəbəkələrin yeri və rolu artıb. 
“Facebook”, “Odnoklassniki, 
“Twitter” və başqa şəbəkələrdə 
xəbər və yeniliklərin axını o 
qədər sürətlənib ki, bəzən sadə, 
nisbətən az hazırlıqlı insanlar 
nəyin düz, nəyin saxta və yalan 
olduğundan baş çıxara bilmir. 

Sosial şəbəkələrdən böhtan, 
qarayaxma kampaniyaları artır 
ki, azalmır. Bu, acı bir reallıqdır. 
Çıxış yolu varmı? Əlbəttə, var. 
Cəmiyyətin savadlı, mütərəqqi 
zümrəsi haqsızlığa qarşı etiraz 
etməlidir. Xüsusilə, dövlətimizi, 
dövlətçiliyimizi qorumalıyıq, ölkə 
rəhbərlərinə, onların ailə üzvlərinə 
çirkab atanları ifşa etməyə 
çalışmalıyıq. 

Tanınmış yazıçı-dramaturq 
Firuz Mustafanın fikrincə, 
sosial şəbəkələr xırda, 
cılız məqsədlərin deyil, 
ağlın, zəkanın meydanına 
çevrilməlidir. İnternetin sonsuz 
imkanlarından xalqımızın ictimai-
siyasi, mədəni səviyyəsinin 
yüksəlməsi üçün istifadə etmək 
lazımdır. Bu, əlbəttə, yüksək 

vətəndaşlıq və mənəviyyat 
missiyasıdır. 

Azərbaycan xalqının, 
tarixən, elm və tərəqqi yolunda 
həyatlarının şam kimi əridən 
işıqlı ziyalıları olub. XX əsrin 
əvvəllərində Mizə Cəlil, Mirzə 
Ələkbər Sabir, Ababs Səhhət, 
Ömər Faiq Nemanzadə, Üzeyir 
Hacıbəyli və başqa ədib, şair və 
publisistlərimiz xalqımızın mədəni, 
mənəvi yüksəlişi üçün heyrətamiz 
işlər görüblər. 

Bir daha vurğulamaq istərdim. 
Sosial şəbəkələrdə fərqli 
mövqelərin, baxışların yer alması 
təbiidir. Lakin bütün hallarda 
etik normalara, əxlaqi dəyərlərə 
əməl olunmalıdır. Söz və ifadə 
azadlığını şəxsi qərəz, təhqir 
və mənəviyyatsızlıq vasitəsinə 
çevirmək olmaz. Buna milli 
əxlaqımız yol vermir. 

Vətən sevgisi –  
əxlaq gözəlliyi...

Vətən sevgisi əxlaq gözəlliyini, 
əxlaq gözəlliyi də Vətən sevgisini 
meydana gətirir. Fuad Əsədovun 
arzuları kimi əxlaqı da pak idi! 
Cəbrayıldakı qonşu binada 
yaşayan Fuadın ailəsini yaxşı 
tanıyırdım. Bu mehriban ailənin 
ilk övladı olan Fuad orta məktəbi 
əla qiymətlərlə bitirib Azərbaycan 
Memarlıq və İnşaat Universitetinin 
tələbəsi oldu. Memar olmaq 
arzusu ilə yaşayırdı. Aşıb-daşan 
arzuları vardı. 

Acı təəssüf ki, gənc Fuadın saf 
arzuları ürəyində qaldı. 1990-cı 
illərin əvvəllərində Qarabağda, 
o cümlədən Cəbrayılda vəziyyət 
günbəgün ağırlaşırdı. Erməni 
separatçıları Mixail Qorbaçovun 
rəhbəri olduğu Kremlin aşkar 
dəstəyilə Qarabağı qəsb etmək 
niyyətinə düşmüşdülər. 1991-ci 
ilin bir soyuq payız günü Fuadı 
boyuna görə xeyli uzun olan hərbi 
şineldə görüb təəccübləndim. 
Başa düşdüm ki, o, təhsilini 

yarımçıq qoyub, doğma rayonu 
qorumağa gəlib. 

Ertəsi gün Fuadın atası Qərib 
müəllimi qayğılı gördüm. Sakitcə 
dedi ki, “Fuada dərslərini buraxıb 
niyə gəlmisən, deyə bilməzdim. 
Desəm də, xeyri olmayacaqdı”. 
Qərib müəllim haqlı idi. Fuad 
qeyrətli oğul idi. Heç vəchlə razı 
olmazdı ki, ata-baba yurdu, qız-
gəlinlər namərd düşmənin qəfil 
hücumundan qorxu, təlaş içində 
yaşasınlar. 

1992-cı ilin bir yaz səhəri 
sürətlə yayılan acı xəbərdən 
hər birimiz çox sarsıldıq. 
Tələbə-döyüşçü Fuad Əsədov 
Cəbrayılın sərhəd kəndlərinin 
birində baş verən ağır döyüşdə 
qəhrəmancasına həlak olmuşdu! 
Şəhidin məzarı hazırda işğal 
altında olan Cəbrayıl rayonunun 
Quycaq kəndindədir. Nə qədər ki, 
biz Quycağı və digər kəndlərimizi 
yağı düşməndən azad etməmişik, 
şəhidlərimizn ruhu narahat 
qalacaq. Lakin, hər birimiz qəlbən 
inanırıq ki, Böyük Qələbəmiz lap 
yaxındadır! 

Son söz əvəzi...
Böyük Turan sevdalısı Əli bəy 

Hüseynzadə vaxtilə “Füyuzat” 
jurnalında yazmışdı ki, məktəblərini 
xalqın düşünən beyni, alimlərini 
görən gözü, müəllimlərini əbədi 
sərvəti, qadınlarını əxlaq abidələri, 
gənclərini şah damarı, şəhidlərini 
şəfaətçiləri, bayrağını ürəyi, 
Vətənini anasının ləyaqəti kimi 
görən millət var olub yaşayacaqdır. 

Düşünürəm ki, dahi 
mütəfəkkirin bu sözlərində 
xalqımızın əsas milli-mənəvi, 
əxlaqi dəyərləri parlaq şəkildə əks 
olunub. Bəli, dünya var olduqca, 
xalqımız, dövlətimiz yaşayacaq, 
daha güclü və qüdrətli olacaq! 

Məsaim ABDULLAYEV, 
“Xalq qəzeti” 

Məqalə Azərbaycan Respublikasının Prezidenti yanında 
Kütləvi İnformasiya Vasitələrinin İnkişafına Dövlət Dəstəyi 
Fondunun keçirdiyi müsabiqəyə təqdim edilir.

Vətəndaş cəmiyyəti 
və milli əxlaq 


